Nafarroako Gobernuak 280.000 euro jarri zituen iaz automobil elektrikoak sustatzeko
Datuak gaur eman ditu aditzera Roig kontseilariak, Iruñean ibilgailu elektrikoak kargatzeko jarri dituzten bost guneak aurkezteko ekitaldian
Nafarroako Gobernuak, Berrikuntza, Enpresa eta Enplegu Departamentuaren bitartez, guztira 280.000 euroko diru-laguntzak eman zituen iaz, batik bat automobil elektrikoak erosteko eta energia elektrikoa hartzeko azpiegiturak jartzeko; hori, Nafarroan ibilgailu elektrikoak erabiltzea sustatzeko, krisiari aurre egiteko neurri gisa.
Zehazki, 133.583 euro izan ziren 10 ibilgailu elektriko erosteko, 122.332 argindarra kargatzeko 10 gune instalatzeko, eta 24.000 euro jarduera osagarrietarako.
Datu horiek gaur eman ditu aditzera Jose Maria Roig kontseilariak, era horretako automobilak kargatzeko guneak aurkezteko ekitaldian. Gune horiek jartzea Foru Gobernuak bultzatu du, Iruñeko Udalarekin eta Acciona Energia enpresarekin; asmoa da Iruñean ibilgailu elektrikoak kargatzeko hamar gune jartzea eta gestionatzea.
Roigek, besteak beste Yolanda Barcina, Iruñeko alkatea, eta Carmen Becerril, Accionako burua lagun zituela, bertatik bertara ikusi du San Ignazio eta Orreaga etorbideen bidegurutzeko karga gunea abian nola jarri duten.
Ibilgailu elektrikoak sustatzeko laguntzak
Foru Administrazioak eta Energia Dibertsifikatzeko eta Aurrezteko Institutuak (EDAI) lankidetza hitzarmen bat sinatu zuten 2008ko otsailaren 26an, 2008-2012 aldirako, Espainiako Aurrezki eta Eraginkortasun Energetikoko Estrategiako 2008-2012 Jarduera Planeko ekintzak zehazte eta abian jartze aldera. Eta hitzarmen horren esparruan antolatu dituzte diru-laguntza horien deialdiak.
Deialdiaren arabera, honetarako erabil zitezkeen diru-laguntzak:
-Ibilgailu elektrikoak erosteko. Gastuaren %30 lagundu zitekeen diruz, gehienez zenbateko hauek: motozikletak (1.800 euro), koadriziklo pisuak (5.000 euro), automobilak eta ibilgailu komertzialak elektriko bihurtzea (6.000 euro), automobilak eta ibilgailu komertzialak (10.000 euro), mikrobusak (30.000 euro) eta autobusak (80.000 euro).
-Ibilgailuak kargatzeko azpiegiturak jartzeko: kargatzeko gune pribatuak (gastuaren %20), kargatzeko gune publikoak (gastuaren %40), toki erakundeen kargatzeko gune publikoak (gastuaren %70), bizkor kargatzeko edo bateriak aldatzeko guneak (gastuaren %70), ikerketa zentroek ibilgailu elektrikoekin zerikusia duten proiektuen barruan sustatutako kargatzeko guneak (gastuaren %100).
-Toki erakundeen, zentro teknologikoen eta enpresen jarduera osagarrietarako. Erakundeek gastuaren %70 jaso dute, gehienez 14.000 euro; zentro teknologikoek gehienez 14.000 euro; eta enpresek gastuaren %50, gehienez 10.000 euro.
Ibilgailu elektrikoak kargatzeko guneak
Gaurtik aurrera, ibilgailu elektrikoak dauzkaten herritarrek “sare pilotuko” lehen bost guneak erabil ditzakete; sare hori Nafarroako Gobernuak, Iruñeko Udalak eta Acciona Energia SA enpresak iazko urrian sinatu zuten hitzarmenari jarraiki instalatu dituzte. 

Zutoinak herritar txartelarekin erabil daiteke, urte betean ezer ordaindu gabe; gainera, titularrek ez dituzte zona urdineko tasak ordaindu beharko.
Kargatzeko bost guneak daude San Ignazio kalean, Blas de la Serna kalean, Navas de Tolosa eta Basotxo kaleen arteko bidegurutzean, Ezkirotz kalearen eta Antso Azkarraren etorbidearen arteko bidegurutzean eta Ermitagañako azokan, Arcadio Maria Larraona kalearen ondoan.
Sarea nola erabili
Ibilgailuak aparkatzeko eta kargatzeko lekuak seinaleztatu eta urdinez pintatu dituzte; ibilgailu elektrikoen logotipoa daukate, erraz ikusteko. Zutoinetan, korronte hartuneko tranpol metalikoa desblokeatzeko, herritar txartela behar da. Erabiltzaileek, tapa eskuekin altxatu, ibilgailu entxufatu eta gero tapa itxi behar dute. Karga amaitzeko, nahikoa da txartela hurbiltzea: ibilgailua deskonektatzeko mekanismoa bere kasa irekiko da.
Zutoinak koloredun argi bat dauka goialdean: kolore berdeak esan nahi du zutoina libre dagoela, urdinak ibilgailua kargatzen ari dela, horiak ibilgailua erabat kargatu dela, eta gorriak zutoin hori ezin dela erabili. Ibilgailu elektrikoek pegatina berezi bat edukiko dute, aparkaleku mugatuarenaren antzekoa; pegatina horiek Iruñeko Udaleko Mugikortasun Sailak bideratuko ditu. Bereizgarri hori duten ibilgailuek ez dituzte zona urdineko tasak ordainduko 2011. urtean.
Zerbitzuan alta ematea
Zerbitzu hori erabiltzeko herritar txartela eskuratzeko Iruñeko Udalaren erregistro batera joan eta honako dokumentu hauek aurkeztu behar dira: alta eskaria, NANaren eta zirkulazio baimenaren fotokopiak, argazki bat eta kontu zenbakia. Txartelak Mugikortasun Saileko bulegoetan jaso behar dira (Iratxe kaleko 2an).
Dokumentazioa entregatzeko zazpi erregistro daude (astelehenetik ostiralera egoten dira irekita, 8.30etik 14.30era): Kondestablearen Jauregia (Kale Nagusia, 2), Eslava kalea 1, San Saturnino kalea 2, Zapateria kalea 40, Descalzos kalea 72, Iratxeko monasterioaren kalea 2, Armada etorbidea 2. Larunbatetan Udaltzaingoaren udaletxeko bulegora eraman daitezke dokumentuak, 12.00etatik 14.30era.
Txartela aurrez edukiz gero (Aquavox Pamplona zentroan, San Jorge KEan edo Aranzadin eskuratuta), Iratxe kaleko 2an dagoen erregistrora joan behar da, dokumentu berberekin.
Energia garbiko sare pilotu bat
Martxan jarri dituzten bost gune horiek Accionak instalatu ditu (gestio lanaz ere enpresa arduratuko da) eta proiektuaren lehen fasekoak dira; proiektuak hiru urte iraungo ditu, nahiz eta epe hori luzatu dezaketen, esperientzia pilotuaren emaitzen arabera. 

Helburua da erabiltzaileak ibilgailu elektrikoei lotutako azpiegitura berriekin ohitzea; izan ere, ibilgailu elektrikoa mugikortasun eramangarriaren eta ingurumenarekiko errespetuaren ardatzetako bat da.
Hasieran erabiltzaile gutxi egongo dira, eta ibilgailu gehienak publikoak edo enpresenak izango dira. Hala ere, aurreikusi dute azalpen fase horren eragina garrantzitsua izango dela eta gero eta ibilgailu gehiago egongo dira. Alde horretatik, Industria eta Energia Ministerioak espero du 2014an Espainian 250.000 ibilgailu elektriko egotea.
Hitzarmenaren edukia
Proiektua Nafarroako Gobernuak finantzatu du, Nafarroan ibilgailu elektrikoak sustatzeko diru-laguntza deialdiaren bitartez. Iruñeko Udalak, bere aldetik, bide publikoak jarri ditu eskura eta proiektua gauzatzeko prozedura administratiboak erraztu ditu.
Acciona enpresak jakintza teknologikoa jarri eta sarea instalatzeko inbertsioa egin du; gainera, sarea gestionatzeko eta zaintzeko lanak egingo ditu, hiru urtean.
